
BANK RISKLARINING BANK FAOLIYATIGA 
TA’SIRI VA ULARNI BOSHQARISHNI 
TAKOMILLASHTIRISH YO‘LLARI
B.Izbosarov
Toshkent davlat iqtisodiyot universiteti professori 

N.Hakimova
Tadqiqotchi

Annotatsiya. Ushbu tezisda tijorat banklarida risklarni samarali boshqarishning moliyaviy barqarorlikni ta’minlashdagi 
o‘rni yoritilgan. Risklarni aniqlash, baholash va kamaytirish bo‘yicha takliflar berilgan. Shuningdek, Bazel tamoyillari 
asosida risk-menejment tizimini takomillashtirish zarurligi asoslab berilgan.

Kalit so‘zlar: tijorat banki, risk boshqaruvi, moliyaviy barqarorlik, Bazel tamoyillari, diversifikatsiya.

Abstract. This thesis highlights the importance of effective risk management in commercial banks to ensure financial 
stability. It provides recommendations for identifying, assessing, and reducing risks, emphasizing the need to improve the 
risk management system based on Basel principles.

Keywords: commercial bank, risk management, financial stability, Basel principles, diversification.

Аннотация. В тезисе раскрыта роль эффективного управления рисками в коммерческих банках для обеспечения 
финансовой стабильности. Представлены предложения по выявлению, оценке и снижению рисков, а также 
обоснована необходимость совершенствования системы риск-менеджмента на основе принципов Базеля.

Ключевые слова: коммерческий банк, управление рисками, финансовая стабильность, принципы Базеля, 
диверсификация.

K I R I S H
Ma’lumki, hozirgi davrda dunyoda yuz berayotgan ijtimoiy-iqtisodiy jarayonlar, jahon iqtisodiyotining 

globallashuvi, shuningdek, xalqaro va mahalliy bozorlarda raqobatning keskinlashuvi sharoitida tijorat 
banklarida risklarni baholash va boshqarishda qo‘llaniladigan mexanizmlarni takomillashtirish dolzarbligini 
ko‘rsatmoqda. Respublikamizda islohotlarni yanada chuqurlashtirish va iqtisodiyotni modernizatsiya qilish 
sharoitida tijorat banklari oldiga muhim vazifalar qo‘yilmoqda. Ayni paytda banklarda risklarni boshqarishni 
samarali tashkil etish, bank tizimi barqarorligini oshirish va unga nisbatan aholi ishonchini mustahkamlash 
alohida ahamiyat kasb etadi. Shu jihatdan ham bank tizimini yanada isloh qilishda risklarni boshqarishni 
takomillashtirishga e’tibor kuchaytirilmoqda.

So‘nggi yillarda iqtisodiy islohotlarning amalga oshirilishi bank tizimining moliyaviy barqarorligini yanada 
mustahkamlashga xizmat qilmoqda. Xususan, O‘zbekiston Respublikasi Prezidentining 2023-yil 11-sentabrdagi 
“O‘zbekiston – 2030” strategiyasiga muvofiq, barqaror iqtisodiy o‘sishga erishish maqsadida bank sohasini isloh 
qilish bo‘yicha ko‘plab vazifalar belgilandi1. Respublikamizda islohotlarni yanada chuqurlashtirish va iqtisodiyotni 
modernizatsiya qilish sharoitida, xususan, bugungi kunda bank tizimi kapitalining yetarlilik darajasini oshirish, 
mamlakatimiz moliya-bank tizimini yanada isloh qilish va barqarorligini oshirish hamda yuqori xalqaro reyting 
ko‘rsatkichlariga erishishning ustuvor yo‘nalishlariga muvofiq banklarda risk boshqaruv tizimini takomillashtirish 
borasida qator ustuvor yo‘nalishlar ko‘zda tutilgan. Bundan tashqari, “2022–2026-yillarga mo‘ljallangan Yangi 
O‘zbekistonning taraqqiyot strategiyasi” — milliy iqtisodiyotni jadal rivojlantirish va yuqori o‘sish sur’atlarini 
ta’minlash, pul-kredit siyosatini yanada takomillashtirish, valyuta siyosatini liberallashtirish kabi yo‘nalishlar 
banklarning moliyaviy barqarorligini mustahkamlashda bazaviy asos yaratdi2. Bu esa O‘zbekiston tijorat 

1	 O‘zbekiston Respublikasi Prezidentining “O‘zbekiston – 2030” strategiyasi PF-158-son Farmoni.2023-yil 11-sentyabr.
2	 O‘zbekiston Respublikasi Prezidentining “2022-2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida” 

Farmoni. 2022-yil 28-yanvar.

banklarining moliyaviy barqarorligini ta’minlashda risklarni baholash va ularni samarali boshqarishning dolzarb 
ahamiyatga ega masala ekanligini ko‘rsatadi.

Mamlakatimiz tijorat banklari faoliyatini jahon talablariga moslashtirish har bir bankdan samarali boshqaruv 
strategiyalarini ishlab chiqishni, xususan, risk boshqaruvini takomillashtirish choralarini ko‘rishni taqozo etadi. 
Ta’kidlash lozimki, jahon moliyaviy inqirozi xalqaro bank amaliyotida risklarni boshqarish tizimida jiddiy nuqsonlar 
borligini va ushbu tizimni isloh qilish zarurligini ko‘rsatib berdi.

Bunday sharoitda bank faoliyati bilan bog‘liq risklarni boshqarishni samarali tashkil etish, risklarni tartibga 
solishning xalqaro talablar asosida qayta ko‘rib chiqish, ichki reyting tizimini shakllantirish bo‘yicha zarur shart-
sharoitlarni yaratish zarur. Banklar mablag‘lar yo‘qligi tufayli yuzaga keladigan to‘lovga qobiliyatsizlik, moliyaviy 
va xo‘jalik faoliyatini davom ettirish imkoniyatiga ega bo‘lmaslik kabi risklardan ehtiyot bo‘lishlari lozim.

Agar bank berilgan kredit talabnomasini yaxshilab tahlil qilmasdan juda katta miqdorda kreditlar bergan 
bo‘lsa va ularning qaytmaslik ehtimoli mavjud bo‘lsa, bunday kreditlar bankka katta zarar keltirishi mumkin. 
Buni oldini olish uchun esa kreditlash jarayonida riskli holatlarning bank faoliyatiga ta’sirini chuqur o‘rganish 
muhimdir.

Zamonaviy bank faoliyati turli risklar bilan bevosita bog‘liq bo‘lib, ularni samarali boshqarish banklarning 
eng muhim funksiyalaridan biri hisoblanadi. Risk har qanday bank operatsiyalarida turli ko‘lamda bo‘ladi va turli 
yo‘llar bilan qoplanadi. Oldindan ma’lum moliyaviy natijaga kafolat beruvchi, riskdan holi bo‘lgan operatsiyalarni 
bozor iqtisodiyotida uchratish qiyin. Tijorat banklari uchun risklardan qochish emas, balki ularni bartaraf etish va 
minimallashtirish muhim ahamiyatga ega.

Umuman, bank riskini boshqarish riskning yuzaga kelish ehtimolini hisoblash, risk tufayli vujudga 
keladigan noxush holatlarga yo‘l qo‘ymaslik yoki ularning ta’sirini kamaytirish bo‘yicha chora-tadbirlarni ishlab 
chiqishni o‘z ichiga oladi. Risklarni boshqarish strategiyasini ishlab chiqishda bank mablag‘larni samarali 
diversifikatsiyalashga va joylashtirish shartlariga yordam beradigan moliyalashtirish rejasini belgilashi kerak.

Tijorat banklarida risklarni boshqarishda depozit portfeli va aktivlarni diversifikatsiya qilish, tijorat banklarida 
imkon qadar daromad keltirmaydigan aktivlarni qisqartirish, mamlakatimizda islom banki depozitlari xizmatini 
ham joriy qilish orqali aholining bo‘sh mablag‘larini jalb qilish hisobiga mustahkam resurs bazasini shakllantirish, 
jalb qilingan mablag‘lar va ularning joylashtirilishida elektron mexanizmlarni joriy qilish kabi takliflarni keltirishimiz 
mumkin.

Respublikamiz banklari faoliyatida operatsion risk darajasini tartibga solish amaliyotini takomillashtirish 
risk-menejmentni samarali tashkil etishning muhim yo‘nalishlaridan biri sifatida belgilanishi zarur. Bank kredit 
faoliyatidagi operatsion risklarning joriy holatini boshqarish metodologiyasining tahlili shuni ko‘rsatadiki, 
bugungi kungacha respublikamiz bank amaliyotida operatsion risklarni muntazam aniqlash, o‘lchash va ularni 
minimallashtirishni o‘zida ifoda etuvchi operatsion risklarni boshqarishning kompleks konsepsiyasi amaliyotga 
to‘liq joriy etilmagan.

Bundan ma’lumki, risklarni boshqarish bo‘yicha ilg‘or xorijiy amaliyotda keng qo‘llaniladigan usullarni 
chuqur o‘rganib, mamlakatimiz sharoitida qo‘llashni joriy etish kelgusida bank-moliya tizimi barqarorligini 
mustahkamlashda yuksak natijalarga erishish uchun muhim hisoblanadi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, tijorat banklarida risklarni boshqarish samaradorligini oshirish 

moliya-bank tizimi barqarorligini ta’minlashning eng muhim omillaridan biridir. Bank faoliyatida yuzaga 
keladigan moliyaviy, kredit, likvidlik va operatsion risklar ularning daromadliligi hamda to‘lovga qobiliyatliligiga 
bevosita ta’sir ko‘rsatadi. Shuning uchun banklarda risklarni aniqlash, baholash, nazorat qilish va kamaytirish 
mexanizmlarini takomillashtirish tizimli yondashuv asosida amalga oshirilishi lozim.

Mamlakatimiz tijorat banklari faoliyatini xalqaro standartlarga moslashtirishda risklarni boshqarishning 
zamonaviy usullarini joriy etish, ichki nazorat tizimlarini mustahkamlash hamda Bazel tamoyillari asosidagi 
reyting tizimlarini keng qo‘llash muhim ahamiyatga ega. Bu jarayon nafaqat bank tizimining moliyaviy 
barqarorligini oshiradi, balki iqtisodiyotning umumiy investitsion muhitiga ham ijobiy ta’sir ko‘rsatadi.

